
რეზონანსი

იგორ კვესელავა: ტატუნაშვილის საქმეზე ოპოზიცია ქულების დაწერას ცდილობს (რეზონანსი)

ავტ. ნინო ქეთელაური

ინტერვიუ იგორ კვესელავასთან.

მეცნიერ-ექსპერტთა საბჭოს თავმჯდომარე იგორ კვესელავა გამოცემას ქვეყანაში მიმდინარე მოვლენებზე ესაუბრება. 
რესპონდენტი ეხმაურება ინიციატივას, ჟენევის მოლაპარაკებებში პრემიერ-მინისტრის ჩართვასთან დაკავშირებით. ის ფიქრობს, რომ გიორგი კვირიკაშვილის მიერ რუსეთის მისამართით გაჟღერებული განცხადება იყო მოუზომავი და ცხელ გულზე ნათქვამი, რომელსაც დიპლომატიასთან საერთო არაფერი ჰქონდა: „ჟენევის მოლაპარკება რამდენიმე თვეში ერთხელ იმართება და იქ ყოველ ჯერზე პრემიერმა იაროს, ყოვლად გაუმართლებელია. ეს შეხვედრები ისედაც მხოლოდ შეხვედრებისთვის იმართება და ახლა კიდევ დამატებით პრემიერი ჩაერთოს, ჩვენი სახელმწიფოსთვის იქნება შეურაცხმყოფელი.“ - აღნიშნავს კვესელავა. 
 არჩილ ტატუნაშვილის საქმესთან დაკავშირებით სხვადასხვა პოლიტიკოსის მიერ გაჟღერებული განცხადებების შეფასებისას რესპონდენტი ამბობს, რომ მტკიცებულებების წარდგენის გარეშე ტატუნაშვილის მკვლელობაში რუსეთის დადანაშაულება არ არის მართებული, მიუხედავად იმისა, რომ გარდაცვლილი ნაწამებია და ოჯახისთვის ცხედრის გადაცემის გაჭიანურება კვალის დასაფარად მოხდა. 
„ამ საქმეში პირდაპირ რუსეთს დავადოთ ხელი, არასწორი დიპლომატიური სვლაა, თუმცა, რა თქმა უნდა, ამას ვერ ვიტყოდი სამხრეთ ოსეთზე, სადაც ეს ფაქტი მოხდა. ჩვენ საქმე გვაქვს პირდაპირ სეპარატისტულ ხელისუფლებასთან და მის ქმედებასთან. მე ვფიქრობ, სახელმწიფო მოხელეები ვალდებულები არიან, თავი შეიკავონ ხმამაღალი განცხადებებისგან.“ - ამბობს რესპონდენტი. 
კვესელავას განცხადებით,  ოპოზიცია ყოველთვის ეძებს მძიმე საკითხებს და ამაზე აგებს თავის პოლიტიკას, ამჯერადაც, ტატუნაშვილის საქმეზე ცდილობს ქულების დაწერას, მაგრამ ამაზე ვინმეს მხრიდან პოლიტიკური სპეკულირება ყოვლად გაუმართლებელია.

რაც შეეხება მოძრაობა „ქართველთა მარშის“ პროტესტს ტელეკომპანია „რუსთავი 2“-ის წინააღმდეგ, კვესელავა ფიქრობს, რომ ისინიც ცდილობენ საკუთარი რეიტინგის აწევას, რადგან, სავარაუდოდ, პოლიტიკაში მოსასვლელად ემზადებიან.
"ოსები აფხაზების გზით მიდიან" - ცხინვალი ქართველებისთვის ახალი შეზღუდვის შემოღებას აპირებს (რეზონანსი)

ავტ. ეკატერინე ბასილაია

სტატიის თანახმად, ცხინვალის რეჟიმი ახალგორში მცხოვრები ქართველი მოსახლეობისთვის ახალ რეგულაციას ამზადებს და შეიქმნა სპეციალური კომისია, რომლის მთავარი მიზანია, მათ, ვისაც ე.წ. ოსურ პასპორტებთან ერთად საქართველოს მოქალაქეობაც აქვთ, პასპორტები ჩამოართვან.
"კავკასიური სახლის" აღმასრულებელი დირექტორი გიორგი კანაშვილი ამბობს, რომ ეს ფაქტი კიდევ უფრო ართულებს ქართველების მდგომარეობას. მისი განმარტებით, აფხაზეთში "პასპორტების" ჩამორთმევას პოლიტიკური მიზეზი ჰქონდა, რადგან გალის მოსახლეობის რაოდენობა ელექტორალურად მნიშვნელოვანი იყო და მათი ხმები, ფაქტობრივად, არჩევნების შედეგებს წყვეტდა. ამიტომ ეს დოკუმენტები რაულ ხაჯიმბას მოსვლის შემდეგ ჩამოართვეს, რადგანაც გალელები მას ხმას არასდროს აძლევდნენ.
"ეხო კავკაზა" წერს, რომ ქართველი მოსახლეობისთვის პასპორტების ჩამორთმევას საარჩევნო ასპექტიც აქვს: „საკმაოდ დიდი ქართული დიასპორა მნიშვნელოვან ზეგავლენას ახდენს ყოველი დე ფაქტო არჩევნების შედეგზე და ყოველი ე.წ. არჩევნების დროს გაისმის ბრალდებები ე.წ. უცხოელი ამომრჩევლების მოსყიდვის თაობაზე. ამიტომაც განიხილება საკითხი, რომ ქართველებს საარჩევნო უფლება შეეზღუდოთ.“
ახალგორის გამგებელი ნუგზარ თინიკაშვილის თქმით, ყველა რეგულაცია, რასაც ცხინვალის რეჟიმი იღებს, ახალგორში მცხოვრები ქართველი მოსახლეობის შევიწროებას ემსახურება.
კრემლი სოხუმში "ბრიტანეთის ჯაშუშებს" ეძებს / რუსები აფხაზეთის დე ფაქტო მთავრობის ლამის ნახევარს ბრიტანულ სპეცსამსახურებთან კავშირში სდებენ ბრალს (რეზონანსი)
ავტ. ეკატერინე ბასილაია

სტატიაში ნათქვამია, რომ ყოფილი რუსი აგენტის - სკრიპალის საქმე რუსებსა და აფხაზებს შორისაც დიდი ბრალდებებისა და დაპირისპირების საგანი ხდება. ოკუპირებულ სოხუმში აღშფოთებას არ მალავენ რუსულ მედიაში მათ წინააღმდეგ აგორებული სკანდალის გამო, სადაც საუბარია, რომ თითქოს დე ფაქტო ხელისუფლების ნაწილი, მათ შორის ე.წ. საგარეო საქმეთა მინისტრი და თავდაცვის მინისტრის მოადგილე, ასევე აფხაზეთის სამოქალაქო სექტორიც ბრიტანულ სპეცსამსახურებთან თანამშრომლობენ. აფხაზები ამბობენ, რომ ეს "პროპაგანდისტული დეზინფორმაცია" ქართული სპეცსამსახურების მიერ დაგეგმილი პროვოკაციაა, რათა აფხაზებსა და რუსებს შორის შუღლი ჩამოაგდონ.

პოლიტოლოგი ლეილა ტანიას აზრით, ამ დეზინფორმაციული პროპაგანდის უკან სწორედ ქართული სპეცსამსახურები დგანან: "ქართული კვალი თვალნათელია. სურთ, ჩვენი საზოგადოება ავტორიტეტების გარეშე დატოვონ, ყველა და ყველაფერი ამოსვარონ, რათა ჩვენ არა რეალური დისკუსიებითა და მართლაც მნიშვნელოვანი სახელმწიფო საქმეებით დავკავდეთ, არამედ ერთმანეთი დავჭამოთ თვითგანადგურებამდე," - ამბობს "ეხოკავკაზასთან" ტანია.
კონფლიქტოლოგი ირაკლი ცქიტიშვილი მიიჩნევს, რომ ეს არის შეკვეთილი მასალა და რუსეთის პროპაგანდის ნაწილი, სამიზნე კი აფხაზური არასამთავრობო ორგანიზაციებია, რომელთა გაკონტროლება ან მთლიანად დახურვა იგეგმება.
ტატუნაშვილს თითი მოჭრილი არა აქვს, მაგრამ სახეზე მრავლობითი საეჭვო დაზიანებები აღენიშნება (რეზონანსი)

ავტ. თიკო ოსმანოვა

სტატიაში საუბარია არჩილ ტატუნაშვილის ცხედრის ექსპერტიზაზე და წამების სავარაუდო ნიშნებზე. ახალგორის გამგებელ ნუგზარ თინიკაშვილის თქმით, გარდაცვლილს სახესა და ხელის არეში დაზიანებები აღენიშნება. სხვა დეტალებთან დაკავშირებით კი ვერაფერს ამბობს, რადგან მთლიანად ცხედრისთვის არ შეუხედავს.
სტატიის თანახმად,  ოჯახის მოთხოვნით სამხარაულის ეროვნულ ბიუროში ცხედრის დათვალიერებას ცენტრ "ემპათიის" დამოუკიდებელი ექსპერტი ირაკლი თოიძეც ესწრებოდა. მისი თქმით, წინასწარი მონაცემებით, ტატუნაშვილს სხეულზე აღენიშნება მრავლობითი დაზიანება, რაც, დიდი ალბათობით, მიუთითებს წამების კვალზე.
ლევან სამხარაულის ექსპერტიზის ეროვნულ ბიუროში კი „რეზონანსს“ განუცხადეს, რომ ექსპერტიზის დასრულების თარიღზე და პირველადი დათვალიერების შედეგად მიღებულ დასკვნებზე ინფორმციის გაცემის უფლება არ აქვთ.
ბრეგაძის გულის აჩქარება და "ქართული მარშის" მორიგი მუქარა (რეზონანსი)

ავტ. თიკო ოსმანოვა

სტატიაში ნათქვამია, რომ მოძრაობა „ქართული მარშის" ხელმძღვანელი სანდრო ბრეგაძე ერთგვარ სიმულაციაში ამხილეს. მის წამებასთან დაკავშირებით ინფორმაცია არც შს სამინისტრომ და არც ღუდუშაურის კლინიკამ არ დაადასტურა. 
განცხადება გაავრცელა შინაგან საქმეთა სამინისტრომ და სანდრო ბრეგაძის მიერ გავრცელებული ინფორმაცია კატეგორიულად უარყო. ღუდუშაურის კლინიკის ექიმის თქმით კი, პაციენტმა საავადმყოფოში დაწოლა თავისი სურვილით მოინდომა მიუხედავად იმისა, რომ არანაირი ჩივილი არ აღენიშნებოდა. სასწრაფოში კი თქვეს, რომ მას მხოლოდ ტაქიკარდია აღენიშნებოდა, რაც გულისცემის აჩქარებას ნიშნავს.
სტატიის ავტორი დასძენს, რომ "ქართული მარში" გაჩერებას არ აპირებს და მორიგ აქციას აანონსებს. როგორც "ქართული მარშის" სათათბიროს წევრმა კოკა მორგოშიამ განაცხადა, თარიღი უახლოეს დღეებში გახდება ცნობილი.

ექსპორტი რუსეთის ხარჯზე იზრდება, თავისუფალი ვაჭრობა არ მუშაობს  / "რუსეთში გატანილი საქონლის ოდენობა კი არ უნდა შემცირდეს, არამედ სხვა ქვეყნებში გაიზარდოს" (რეზონანსი)

ავტ. ნათია ლომიძე

"საქსტატის" წინასწარი მონაცემებით, რუსეთი საქართველოსთვის ტოპსაექსპორტო ქვეყნების ათეულის სათავეშია, იმ ფონზე, როდესაც სხვა ქვეყნებში ქართული პროდუქტის ექსპორტის წილი არ იზრდება და, პირიქით, მატულობს იმპორტის მაჩვენებელი.
 სტატისტიკოსი სოსო არჩვაზე მიიჩნევს, რომ ბალანსი იმ შემთხვევაში მიიღწევა, თუ იმპორტ-ექსპორტის მაჩვენებელი 1/3-ზე მეტი არ იქნება.
კონკრეტულად რუსეთში პრობლემას ვერ ხედავს ეკონომისტი გიორგი ღაღანიძე, რომელიც ამბობს, რომ რუსეთის ნაცვლად შეიძლება სხვა ქვეყანაც იყოს დომინანტი, რაც ასევე არასასურველია. როგორც მან "რეზონანსთან" საუბრისას აღნიშნა, საქართველოს საექსპორტო პროდუქტი ცოტა აქვს და ამაზე უნდა იზრუნონ ბიზნესის წარმომადგენლებმა, ვინც ქვეყნიდან ექსპორტითაა დაკავებული.
„ხელისუფლების მცდელობა, გაზარდოს თავისუფალი ვაჭრობის შეთანხმებათა რაოდენობა, სწორია. მაგრამ ამის პარალელურად საექსპორტო საქონლის წარმოება უნდა გაზარდონ ბიზნესის წარმომადგენლებმა. მთავრობა თავად ხომ ვერ გააგზავნის საზღვარგარეთ პროდუქციას? არის რაღაც, რაც უშუალოდ ბიზნესმა უნდა გააკეთოს. ხელისუფლების საზრუნავია, გაჭრას საექსპორტო არხები, ხოლო ვისაც ეხება პროდუქტის რეალიზაცია, ისინი თავად უნდა გავიდნენ ამ გზაზე", - განუცხადა "რეზონანსს" ღაღანიძემ.

სტატიის ავტორი წერს, რომ საქართველოს სახარბიელო მდგომარეობა არც ევროკავშირის ქვეყნებთან აქვს, არადა, თავისუფალი ვაჭრობის შესახებ შეთანხმებას ქვეყანამ განსაკუთრებული ზარ-ზეიმით მოაწერა ხელი, მაგრამ ეკონომიკამ ვერც ამით იხეირა. გამოცემის ცნობით, თუკი 2015 წელს ევროპის მიმართულებით ექსპორტი შეადგენდა 645 მლნ დოლარს, 2016 წელს ეს მაჩვენებელი შემცირდა და 572 მლნ დოლარამდე ჩამოვიდა, ხოლო 2017 წელს 646 მლნ დოლარამდე გაიზარდა, შესაბამისად, სამწლიან ჭრილში მატება არც ამ მიმართულებით შეინიშნება. 
"წლის ბოლოსთვის ბანკების მოგება 1 მილიარდს მიაღწევს" / მცირე და საშუალო ბიზნესზე რომ არაფერი ვთქვათ, ქვეყანაში მსხვილ ბიზნესსაც უჭირს არსებობა (რეზონანსი)

ავტ. მარი ჩიტაია

სტატიის ავტორი წერს, რომ წლის ბოლომდე ბანკების მოგებამ, შესაძლოა, 1 მილიარდს მიაღწიოს. სპეციალისტების შეფასებით, ბანკების მოგებას, მაღალ საპროცენტო განაკვეთებთან ერთად, არასაბანკო შემოსავლის ზრდაც განაპირობებს, რაც სტატისტიკითაც დასტურდება. ფინანსისტების განცხადებით, გარკვეული გავლენა კომერციული ბანკების წმინდა მოგების გაზრდილ მაჩვენებელზე სავალუტო რყევამ მოახდინა, თუმცა მნიშვნელოვანია სხვა ფაქტორების გავლენაც.

როგორც არასაბანკო ფინანსურ დაწესებულებათა ასოციაციის თანადამფუძნებელი ირაკლი ბერძენაძე აცხადებს, ბანკები მოსახლეობის ხარჯზე აღწევენ მაქსიმალურ მოგებას, რასაც განსაკუთრებული რეაგირება სჭირდება.
სპეციალისტები ერთადერთ გამოსავალს კაპიტალის ბაზრის განვითარებაში ხედავენ, რამდენადაც სხვა ალტერნატივა არ ჩანს. ფინანსისტი დავით წიქარიძე "რეზონანსთან" პირდაპირ ამბობს, რომ საბანკო სექტორის გარდა, ქვეყანაში თითქმის არაფერი მუშაობს.
ექსპერტი პაატა გურიელიძე მიიჩნევს, რომ ეკონომიკური პრობლემების ფონზე ბანკებს ასეთი მოგება არ უნდა ჰქონდეთ. მით უმეტეს, რომ ქვეყანაში მცირე და საშუალო ბიზნესი სულს ღაფავს და არც მსხვილ ბიზნესს ულხინს.
სტატიის ავტორი დასძენს, რომ საქართველოში 16 კომერციული ბანკია. მათგან სულ 4-5 ბანკი ქმნის ბაზარზე ამინდს, თამაშის წესებს განსაზღვრავს და მთელი ფულადი რესურსიც მათ ხელშია.

მძღოლები გადასახადის ზრდას სულ უფრო ხშირად აპროტესტებენ / რუსთავი-თბილისის ხაზზე მუდმივად დაძაბული ვითარებაა (რეზონანსი)

ავტ. ნათია ლომიძე

გამოცემის ინფორმაციით, გუშინ რუსთავი-თბილისი-უნივერსიტეტის მაღლივი კორპუსის მიმართულებით მოძრავი მიკროავტობუსების მძღოლები გაიფიცნენ და დღიური გადასახადის 10 ლარით გაზრდას შეეწინააღმდეგნენ. გაფიცული მძღოლები კომპანია "ინტერტრანსის" მიერ ყოველდღიური გადასახადის 50 ლარიდან 60 ლარამდე გაზრდას აპროტესტებდნენ. 
"ინტერტრანსში" კი ამბობენ, რომ რამდენიმე წელია, ზამთრისა და ზაფხულის სეზონებზე მძღოლებს ყოველდღიურ გადასახადს უმცირებენ, ხოლო გაზაფხულზე ისევ უბრუნდებიან ძველ ტარიფს. 
რუსთავი-თბილისი-უნივერსიტეტის მაღლივი კორპუსის მიმართულებით მოძრავი მიკროავტობუსების გაფიცვას გამოეხმაურა სატრანსპორტო დარგის სპეციალისტი ლავრენტი ალანია. "რეზონანსთან" საუბრისას მან აღნიშნა, რომ მგზავრთა სიმცირის გამო რაღაც პერიოდში მიკროავტობუსის მძღოლებს მართლაც დაკლებული ჰქონდათ ყოველდღიური გადასახადი. 
სტატიის თანახმად, ჯერჯერობით პოზიციას არც ერთი მხარე არ თმობს და მოლაპარაკება ისევ მიმდინარეობს.
ახალი თაობა
„ოთხოზორია-ტატუნაშვილის სიაში შეყვანილ ადამიანებს ყველგან ყველაფერი შეეზღუდებათ“ (ახალი თაობა)

ავტ. ნათია ხურცილავა

ინტერვიუ დავით დარჩიაშვილთან. 

„ევროპული საქართველოს“ ერთ-ერთი ლიდერი დავით დარჩიაშვილი გამოცემასთან ინტერვიუში რუსეთ-საქართველოს ურთიერთობაზე საუბრობს. მისი თქმით, ოკუპანტი ქვეყანა ცდილობს, საქართველომ ჟენევის ფორმატზე უარი თქვას, არ მოხდეს მისი გადახედვა რუსეთის ინტერესების სასარგებლოდ, ამასთან, მათი მიზანია, წარმოაჩინონ, თითქოს საქართველოს პრობლემა აქვს ოსებთან და აფხაზებთან და არა რუსებთან. 
რაც შეეხება არჩილ ტატუნაშვილის საქმეს, დარჩიაშვილი ამბობს, რომ დამნაშავეებს საერთაშორისო დონეზე უნდა შეექმნათ პრობლემები და უნდა გამცხადდნენ ძებნილებად. 
რესპონდენტი ეხმაურება მმართველი პარტიის წევრი ნუკრი ქანთარიას განცხადებას, რომ ამომრჩეველს გაუჭირდება „ევროპული საქართველოსა“ და „ქართული ოცნების“ გარჩევა. 
დარჩიაშვილის თქმით, ქანთარია განასახიერებს „ქართული ოცნების“ ყველაზე უფრო კონსერვატიულ და პრორუსულად განწყობილ ნაწილს და მას ჰყავს მომხრეებიც, რომლებიც სერიოზულ ძალაუფლებას ფლობენ გუნდში. ბიძინა ივანიშვილს კი არ სურს, დასავლეთის თვალში პრორუსული ორიენტაციის მქონედ გამოჩნდეს და ორმაგი სტანდარტებით მოქმედებს. 
გიგა ბოკერია: „ქართულ ოცნებას“ ჰგონია, რომ უკვე მოვედით ხელისუფლებაში“ (ახალი თაობა)

ავტ. შორენა მარსაგიშვილი

გამოცემა ციტირებს დეპუტატ ნუკრი ქანთარიას განცხადებას, რომლის თანახმად, „ქართულ ოცნებასა“ და „ევროპულ საქართველოს“ შორის ზღვრის დანახვა ამომრჩეველს ძალიან გაუჭირდება. ამ განცხადებით ქანთარიამ არჩილ თალაკვაძეს მიმართა, ბრალდებას კი გიგა ბოკერია გამოეხმაურა და მას უსაფუძვლო უწოდა. ოპოზიციონერი პოლიტიკოსის განცხადებით, ამ ორ გუნდს შორის არავითარი არსებითი დაახლოება არ მომხდარა. 
სტატიის თანახმად, საპარლამენტო  უმრავლესობასთან კითხვები აქვს ზაზა პაპუაშვილსაც. მას აინტერესებს, რატომ ვერ მოხერხდა ბოკერია-უგულავას ცხოვრების ეპიზოდებიდან დანაშაულებრივი ქმედებების ამოღება, საქმის აღძვრა და მათი დასჯა. 

“მიენიჭოს არჩილ ტატუნაშვილს საქართველოს გმირის წოდება“ / ირაკლი კობახიძე: „დაისჯება ყველა, ვინც ჩვენი მოქალაქეების წინააღმდეგ დანაშაული ჩაიდინა“ (ახალი თაობა)
ავტ. შორენა მარსაგიშვილი

სტატიის თანახმად, საქართველოს პარლამენტმა არჩილ ტატუნაშვილთან დაკავშირებით რეზოლუცია მიიღო. „პატრიოტთა ალიანსის“ წევრი ემზარ კვიციანი პარლამენტში გამართულ სხდომაზე ინიციატივით გამოვიდა, მიენიჭოს ტატუნაშვილს ეროვნული გმირის წოდება. საპარლამენტო უმრავლესობის დეპუტატმა არჩილ თალაკვაძემ კი აღნიშნა, რომ საქართველოს ხელისუფლება ყველაფერს გააკეთებს დამნაშავის სათანადოდ დასჯისთვის. 
გამოცემა ციტირებს პარლამენტის თავმჯდომარე ირაკლი კობახიძის განცხადებას, რომლის თანახმად, საქართველოს მოქალაქეების წინააღდეგ ჩადენილ დანაშაულში მონაწილე ყველა პირი უმკაცრესად დაისჯება. 
რეზოლუციის მიღებას მიესალმა საქართველოს პრეზიდენტი. მისი პოზიცია მარგველაშვილის საპარლამენტო მდივანმა, ანა ნაცვლიშვილმა გაახმოვანა, რომლის თანახმად, მომხდარმა ტრაგედიამ კიდევ ერთხელ გააერთიანა საზოგადოება და წარმოაჩინა დამპყრობელი რუსეთის სახე. 
„არჩილ ტატუნაშვილს ხელები ჩაშავებული და დაგლეჯილი აქვს, აშკარაა წამების კვალი“ (ახალი თაობა)

ავტ. ნონა ცაბაძე

ინტერვიუ დავით ქაცარავასთან.  

სამოქალაქო მოძრაობა „ძალა ერთობაშია“-ს ერთ-ერთი ლიდერი დავით ქაცარავა არჩილ ტატუნაშვილის ოჯახთან ერთად გვამის დათვალიერების შემდეგ აცხადებს, რომ წამების კვალის დაფარვა ვერ მოხერხდა და შეუიარაღებელი თვალითაც კარგად ჩანს, რომ გარდაცვლილი სასტიკად არის ნაწამები. მისი განმარტებით, მსხვერპლს აქვს მძიმე დაზიანებები ხელებზე, ასევე, აღენიშნება თავის ქალის დეფორმაცია.
ქაცარავა ამბობს, რომ მას ძალიან აკვირვებს საქართველოს ხელისუფების ფრთხილი განცხადბები. მისი შეფასებით, არგაღიზიანების პოლიტიკამ ტოტალური კრახი განიცადა.  
ემზარ კვიციანი: „სვანები გაეროსგან მოითხოვენ, რომ მკვიდრ მოსახლეობად აღიარონ“ (ახალი თაობა)

ავტ. შორენა მარსაგიშვილი

დეპუტატ ემზარ კვიციანის განცხადებით, სვანები ითხოვენ სახელმწიფოსგან, გაერო-სგან და საერთაშორისო ორგანიზაციებისგან სვანების მკვიდრ მოსახლეობად აღიარებას, რასაც უნდა მოჰყვეს ტრადიციული და სათემო საკუთრების დაკანონება საერთაშორისო კანონმდებლობის მიხედვით.
კვიციანმა პლენარულ სხდომაზე ზემო და ქვემო სვანეთში მცხოვრები მოსახლეობისგან მიღებული წერილიც წაიკითხა.  იგი სრულად უჭერს მხარს სვანების მოსაზრებას და მიიჩნევს, რომ საერთაშორისო თანამეგობრობამ აუცილებლად უნდა აღიაროს ისინი სვანეთის მკვიდრ მოსახლეობად. 

